
[bookmark: _Toc237856234]Ons is nie chocolate soldiers nie...
· Pine Pienaar – pinepienaar @iway.na
W
at sê mens nou as spik-splinternuwe Moderator vir die kollegas en kerkvolk?”  het ek by myself gedink; en heimlik gewens Clem het my nie gevra om iets te skryf nie. As `n beduidende ekstrovert praat ek baie makliker as wat ek skryf. En dan ook nog as die moderator-pad vorentoe vir my maar bra onseker en vreemd is, watter rigting kan ek tog op hierdie stadium gee...?
Ten spyte van my onsekerheid oor die taak is ek van een ding baie seker,  dit is dat God my vir hierdie taak gekies en geroep het. Op geen ander manier kan so `n ellendeling soos ek in so `n verantwoordelike leierskapsrol kom as ons Vader met Sy heilige humorsin dit nie beskik het nie. Gelukkig is Hy ook dié Een wat bemagtig en bekragtig; Daarom voel ek naby aan Hom vol moed en durf vir die groot taak en roeping aan my opgedra. 
Dit het my laat dink aan skerp waarheid wat C.T. Studd kwytgeraak het:
Difficulties, dangers, disease, death, or divisions don’t deter* any but 
Chocolate Soldiers from executing God’s Will. 
When someone says there is a lion in the way, the real Christian promptly 
replies, “That’s hardly enough inducement for me; I want a bear or two besides, 
to make it worth my while to go.”
*Vir die wat so dom is as ek in die `ingilse-taal`, “deter” beteken: afskrik; (sjoe wat sou ek sonder `n woordeboek gedoen het!).
Dalk het Studd  1 Petrus 5:8 in gedagte gehad nl. dat dit die duiwel is wat soos `n brullende leeu rondloop en van God se kinders “Chocolate Soldiers” wil maak. So wil ons tog nie wees nie, van buite die aanskyn as die weermag van die lewende God maar van binne sonder “murg in die pype”. My gebed vir myself en vir elkeen van ons is dat ons op grond van ons geloof in die Almagtige, Triomferende en Lewende Here, met moed en durf die pad vorentoe aanpak, met die seker wete dat: “in al hierdie dinge is ons meer as oorwinnaars deur Hom wat vir ons liefhet.”(Rom.8:37).
Na inhoud

[bookmark: _Toc237856236]Wat ‘n luister-ervaring was dit nie!
· Clem Marais – clem@ngkn.com.na 
D
is vir g’n dominee maklik om te luister nie. Die spesie praat veel eerder as om te hoor! En toe moes ons ‘n slag luister verlede naweek...
Vir my persoonlik was die vyftiende vergadering van die Namibiese sinode ‘n besondere geleentheid – veel meer van ‘n ervaring as ‘n vergadering. Dit was my agste sinode. Maar dit was die eerste een waar (veral) ouderlinge en diakens sigbaar opgewonde was toe hulle groet aan die einde.
By die opening het Schalk Pienaar reeds gewaarsku dat ons ore soos bakoor-jakkalsies sal moet hê. Daar sal fyn geluister moet word, het hy gesê. Want tussen al die stemme deur sal ons deur geloofsonderskeiding moet uitmaak wat die Here besig is om vir ons te sê.
Hierdie sinode gaan waarskynlik die dunste notule denkbaar hê. (Die “besigheidsvergadering” was kwalik 2 uur lank. En die meeste van daardie tyd is opgeneem deur die stemmery vir  ‘n nuwe moderatuur.) Tog vermoed ek hierdie sinode gaan die grootste impak op die kerk-op-voetsoolvlak hê.
Is dit nie juis waaroor dit gaan nie? Plaaslike gemeentes wat (opnuut) in beweging kom om in diens te staan van die koms van God se splinternuwe wêreld nie!
Na inhoud
[bookmark: _Toc237856238]Toe begin ons by die wortels...
J
[bookmark: _Toc237856239]esus het ‘n goeie voorbeeld nagelaat vir die kerk om na te volg in haar bediening: preek, leer en genees! Hierdie was die eerste boodskap wat sinode-gangers gekry het met Schalk Pienaar se openingsrede by die pas afgelope sinodevergadering in Windhoek. Hoewel twee van hierdie “bewegings” mondelinge handelinge is (die preek en die leer), onthou mense dit wat hulle ervaar beter as dit wat hulle hoor. Daarom, het Schalk gesê, is dit belangrik dat mense in die kerk se lewe God se genade eerder moet ervaar as dat hulle net die wet hoor. Genesing is veral ook emosioneel. “Die kerk moet helend teenwoordig wees in die gemeenskap,” het Schalk gesê.
[bookmark: _Toc237856240]	In sy voordrag het Prof Nelus Niemand (van Tukkies) die sinode voor die uitdaging gestel om weer die kerk te word waarvan die Belydenis van Nicea praat: ‘n heilige, algemene, apostoliese kerk.
[bookmark: _Toc237856241]	Om ‘n apostoliese kerk te wees lê aan die basis van gestuurde kerk-wees. Dit is gebou op hoe mens na God kyk, het Nelus gesê. Reeds in die drie-eenheid van God lê die gestuur-wees opgesluit: die Vader stuur die Seun; die Vader en die Seun stuur die Gees; die Gees stuur die mense.
[bookmark: _Toc237856242]	Wanneer die kerk bely dat sy algemeen is, sê Nelus beteken dit dat die kerk oor die hele wêreld bestaan en op verhoudings gebaseer is. 
[bookmark: _Toc237856243]	Die heiligheid van die kerk lê nie in die “afgesonderdheid” soos ons tradisioneel daarna kyk nie, maar in hoe ons teenwoordig is in die wêreld, reken Nelus. Kyk ons na die menswording van Jesus, verstaan ons dat Goddelike gestuurdheid nie beteken om mense af te sonder nie, maar om juis relevant tussen mense te wees. Daarom is die uitdaging van die kerk om op aarde te leef soos Jesus op aarde geleef het. Hy was teenwoordig tussen waar die lewe gebeur. Dit beteken dat die kerk kontekstueel relevant moet wees. Daarom is dit belangrik om te besef dat die kerk ‘n (wat Len Sweet noem) Kontekstuele Intelligensie nodig het!
[bookmark: _Toc237856244]	Die sinode kon by die afskop kwalik na dieper wortels toe terug geneem word as die bediening van die Here Jesus self en die formulering van ons vadere in die belydenis van Nicea!
Na inhoud
[bookmark: _Toc237856246]Pastorale siklus is mooi raamwerk vir kerk-wees
· [bookmark: _Toc237256699][bookmark: _Toc237258197][bookmark: _Toc237856247]Stefan de Beer (Tshwane Leadership Foundation) – stephan@tlf.org.za  
T
erwyl die kerk geroep is om in die gemeenskap ‘n verskil te maak, bied die pastorale siklus ‘n gawe raamwerk waarbinne hierdie droom ‘n werklikheid kan word.
	Dit begin by die Inplasing van die kerk in sy onmiddellike konteks. Dit beteken dat God se kinders luisterend en broos beskikbaar moet wees terwyl hulle gekenmerk word deur getroue volharding.
	Wie só luisterend teenwoordig is, sal graag dit wat hy waarneem wil Analiseer . Hoewel die kerk dominees goed oplei om eksegese van die Skrif te doen, is ons nie baie goed met die eksegese van ons omgewing nie. Dinge wat mens se aandag verg is sake soos gemeenskap-politiek, die kulturele diversiteit en samelewingsinstellings.
	Op ‘n deeglike analise volg die fase van Teologiese Refleksie of verbeelding. Dis wanneer mens begin droom van nuwe gemeenskap (amper soos mens in Jesaja 65 kry). Elke plaaslike gemeente behoort ‘n prentjie te hê van hoe hulle gemeenskap op ‘n nuwe manier kan lyk.
	Eers dan is dit moontlik om te Beplan vir die praktyk. Wie sy samelewing begin verstaan, sal raaksien dat daar “nuwe wyn” vloei. En dit vra vir “nuwe wynsakke”. Daar sal nuwe brue tussen geloofsgemeenskappe en die kultuur rondom hulle gebou moet word ten einde ‘n versoenende, helende ruimte te skep. Dit gaan waarskynlik ook vra vir nuwe rituele; nuwe maniere van diaknonaat en sorg.
Na inhoud



[bookmark: _Toc237856249]Ons is ryk want ons verskil...
V
ir beide sprekers en gehoor was dit ‘n vreemde ervaring, die Tuhungileni-geleentheid verlede Saterdagaand. Vir beide groepe was dit ‘n eerste keer. Prominente (swart) leiers uit die gemeenskap wat voor ‘n (hoofsaaklik wit) groep kerkleiers staan en praat. En soos ‘n refrein kom dit uit al vier sprekers se monde: kom ons vat hande en gaan vorentoe.
	Mnr Andimba Toivo ya Toivo, stigter van wat vandag as die SWAPO-party bekend is en “tronkgenoot” van Madiba, laat hoor ‘n woord van versoening. “You are a new brand of people – not like them who were here in die 1940’s and 1950’s,” sê hy. Ons moet saamwerk om ons land te help. Laat ons nie net praat nie, maar ook iets doen ten einde vir ons kinders ‘n nalatenskap te laat.
	“Kom ons maak ons oë oop en hou op om as geïsoleerde gemeenskappe te leef,” sê Minister Nangolo Mbumba, minister van Onderwys. Hy het Afrikaans as ‘n propaganda-taal leer ken oor die senders van die destydse SAUK “wat vir ons vertel het hoe die SA-weermag vir SWAPO oorwin.” Dit het hom ‘n renons aan die taal gegee. Sy “bekering” oor die taal het gekom toe ‘n Baster-dominee op ‘n  dag ‘n SWAPO-vergadering met ‘n Afrikaanse gebed geopen het. “Toe besef ek mens kan in Afrikaans ook bid,” sê die Minister.
	Ons hoef nie te besluit wie ons is nie, ons ís één nasie, sê Prof Peter Katjivivi, Direkteur-Generaal van die National Planning Commision. Die verskeidenheid waaruit ons Namibiese nasie bestaan moet ons nie verdeel nie, dit moet eerder ons rykdom onderstreep, sê hy. Ons is almal sáám hier vir ons gemeenskaplike welsyn.
	“Dankie vir hierdie hand van toenadering,” sê Minister Alfeus !Naruseb (van Lands and Resettlement) in suiwer Afrikaans. Hy het spesiaal van Khorixas af terug gery om Saterdagaand se byeenkoms by te woon. Sondagoggend vroeg sou hy weer die pad vat soontoe om sy missie dáár te gaan voltrek. Kom ons bou brue in plaas van mure, vra hy. Kom ons vat hande in die gees van versoening en nasiebou sodat elkeen ‘n plekkie in die son kan kry.
	Tuhungileni beteken vir die Owambo-mense ‘n plek waar wysheid gedeel word. Saterdagaand was dit sowaar Tuhungileni. Uit die mond van vier leiers het die wysheid gevloei. ‘n Paar honderd ore het geluister. Mag dit in die jare wat kom wys dat hulle ook gehoor het.
Na inhoud
[bookmark: _Toc237856251]Vreemde predikers – ou, ou tyding
J
[bookmark: _Toc237856252]esus is dood-ernstig oor die eenheid van sy kerk, want in sy doods-uur, bid Hy juis dáárvoor. Só herinner ds Attie du Plessis (VGK-Khomasdal) die gemeente Sondagoggend uit Johannes 17. Deel van sy gemeente daardie oggend is die volle sinode van die NG Kerk in Namibië. Nadat na baie ander stemme geluister is, wou die sinode graag ook ‘n belewenis hê van aanbid-saam-met-die-familie. En wat ‘n meesleurende welkom het die besoekers nie op die lyf geloop nie! Die pad is sekerlik nie maklik nie. Binne die VGK self lol dit soms ook om die eenheid te maak werk. Maar as dit só belangrik vir Hom was dat Hy daarvoor bid, moet ons dit seker ernstig opneem?
[bookmark: _Toc237856253]	Sondagaand hoor die sinode: Moenie vrees nie – glo net. Aan die Woord is Biskop Zephania Kameeta van die Lutherse Kerk in die Republiek van Namibië. Aan die hand van die verhaal van Jaïrus se dogtertjie herinner hy die gemeente om die hoop te verloor nie. Ten spyte van die ekonomie, geweld en misdaad sowel as onverdraagsaamheid (wat sigbaar word in binne-gevegte – hoe gaan dit inspeel op die komende verkiesing?) kan ons gerus maak soos Jaïrus. Hy staar hom nie blind teen die reëls van sy “kerk” nie – hy wend hom na Jesus, gedryf deur die hoop dat sy dogtertjie weer sal lewe. Sy hoop sou verhinder kon word deur menslike gebod as hy hom daaraan wou steur. En dan werk Jesus dalk ook bietjie op Jaïrus se senuwees – Hy loop stadiger as wat Jaïrus sou wou. Vertoef selfs nog om ‘n vrou met bloedvloeiing langs die pad te help. Dit is die struikelblokke, sê Biskop Zephania, wat dikwels die skool is vir groter dinge wat voorlê.
[bookmark: _Toc237856254]	Dalk vreemde predikers, ja. Nie van ons kerk nie. Maar die boodskap is uitdagend en troosryk. Soos net die Goeie Nuus oor Jesus kan wees.
[bookmark: Fuel]Na inhoud
[bookmark: _Toc237258209][bookmark: _Toc237856256][bookmark: _Toc184003202][bookmark: _Toc190062674][bookmark: _Toc203993388][bookmark: _Toc211222339][bookmark: _Toc213054871][bookmark: _Toc227573630][bookmark: _Toc233622606][bookmark: _Toc236037451][bookmark: _Toc237256712][bookmark: _Toc237856257]Ons bid vir die wêreld
· Thijs van der Merwe – aan die hand van Patrick Johnson en Jason Mandryk se Operation World 
M
arokko & Wes Sahara  Oppervlakte 458,730 vk. km. Noordwestelike hoek van Afrika. Vrugbare kusgebiede, onvrugbare Atlas berge binnelands en Sahara woestyn in die suide en suidooste. Marocco se stryd om onafhanklikheid van Frankryk loop in 1956 op onafhanklikheid met beperkte demokrasie onder die monarg, Koning Hassan, uit. Met sy dood in 1999 het sy opvolger, Koning Mohammed VI, nuwe vryhede toegestaan wat deur Muslims teëgestaan word. Die dominante politieke vraagstuk sedert die sg ‘Green March’ in 1975 is die okkupasie van Wes Sahara en die oorlog met die Saharawi, asook die spanninge met die VN as gevolg hiervan. Marokko het die deel geannekseer en finale antwoorde op die status van die gebied bly onseker en alle pogings om dit op te los het dusver misluk. Marokko is oorhoops met Spanje oor enklaves aan die kus en die Kanarie eilande, lg veral oor ondersese eksplorasieregte. Ekonomie: staatsoorspandering, oormatige beheer van staatsweë oor ekonomiese akiwiteit en volhoubare ontwikkeling is van die groot uitdagings. Landbou, toerisme en fosfaatproduksie was grootste verdieners van valuta, in 2000 is oliebronne ontdek en die is besig om aanlyn te kom, wat dié verdiener van inkomste sal word in die afsienbare toekoms. Die koste van die Sahara oorlog, wydversperide armoede, werkloosheid, en droogtes in die 1980’s en ‘90’s het die ekonomie geknak. Bevolking: 28,22 miljoen. Die inheemse Berbers is deur die invallende Muslim Arabiere verdring sedert 684 nC en is vandag net 34% vanm die bevolking. Hul Christelike godsdiens is ook met geweld verdring. Sunni Islam is die staatsgodsdiens. I t v die konstitusie kan ‘n kerk van voorheen Muslim gelowiges nie erkenning geniet nie. Ander groepe word geduld solank hulle net onder nie-Marokkane werk. Vervolgingsindeks 10e in die wêreld. Muslim 99,85%; Christen 0,1%; Joods 0,05%. Meer as 95% van die Christene is nie Morokkane.
[bookmark: BM2_43][bookmark: BM3_38][bookmark: BM4_26][bookmark: BM4a_12][bookmark: BM4b_12][bookmark: BM4c_11][bookmark: BM4d_6][bookmark: BM4e_1][bookmark: BM4f_1]Tree in vir: 1 Die eens sterk en oorwegend Berber Christelike kerk is deur die invallende Muslim Arabiere uitgeroei of na Islam bekeer met die swaard. Meer as 1400 jaar van Islam en vooroordele teen die Evangelie tesame met onderdrukkende wetgewing is groot strukelblokke in die pad van evangelisasie. Slegs sowat 5% van die bevolking het persoonlike kontak met die evangelie gehad. Bid vir groter openheid. 2 Die ekonomie is in wanorde. Droogtes, korrupsie en burokrasie kniehalter demokratisering en ekonomiese groei. Bid vir vrede en stabiliteit, ‘n ommekeer in die korrupte amptenary, veral ook dat nuutgevonde olierykdom reg aangewend sal word. 3 Loof die Here vir wydverspreide en groeiende belangstelling in die evangelie. Bid vir die beskerming van soekendes sowel as die wat na hulle uitreik. Bid vir groter godsdiensvryheid en erkenning van Christelike kerke onder die Marokkane.  4 Die ontluikende Morokkaanse kerk wat ‘n hoë prys betaal vir die evangelie. Bid vir: a) vertroue en gemeenskap van gelowiges sodat hulle kan saamkom en mekaar versterk - die risiko om dit te doen is groot, bid dat die kerk sal groei en selfstandig word; b) Genade, standvastigheid en bevryding van die vrese wat gelowiges vashou, veral van druk wat uit familiegeledere kom. Ook vir beskerming teen staatsvervolging. c) Diegene wat die taak om gelowiges in te lei in die navolging van Christus, dat hulle sal voortgaan tsv druk, vervolging en gebrek aan literatuur. d) Leiers en opleidingsgeleenthede vir gelowiges. e) Christelike huwelike waardeur die gesinstruktuur ‘n basis kan vorm vir huiskerke. f) die plant van nuwe kerke waar daar geen kerke is nie.
[bookmark: zim1][bookmark: Kameel][bookmark: _Dr_Drik_Viljoen][bookmark: zim2]Na inhoud
[bookmark: _Toc237256714][bookmark: _Toc237258212][bookmark: _Toc237856259][bookmark: _Toc236037452][bookmark: _Toc237856260]Sondag Onder die Kameelboom 
V
ir die vyftiende keer het die sinode van die NG Kerk in Namibië vergadering gehou. Gewoon was dit beslis nie. Clem gesels Sondag met die nuut-verkose moderator, ds Pine Pienaar, en hulle hou bietjie nabetragting oor hierdie byeenkoms wat verlede naweek in Windhoek gehou is. Onder die Kameelboom is ’n radio-inisiatief van die NGKN en saai Sondae om 12:00 op Kanaal 7 uit. (Luister ook op die www daarna by www.k7.com.na!) 
Na inhoud 
[bookmark: _Toc237256717][bookmark: _Toc237258215][bookmark: _Toc237856262][bookmark: _Toc236037453][bookmark: _Toc237856263]Giggel
D
ie sondagskoolonderwyseres het eendag vir die kindertjies gevra waarom hulle in die kerk moet stilsit. 'n Baie skerp dogtertjie antwoord toe vinnig: "Omdat die ouderlinge slaap."
· Wonder Feldmuis toe – waar’s die dae wat die ouderlinge nog voor gesit het sodat almal hulle kon sien slaap! Deesdae word die uiltjies in baie gemeentes nie meer so op ’n bondel geknip nie!
Na inhoud
[bookmark: _Toc237256720][bookmark: _Toc237258218][bookmark: _Toc237856265]Met Feldstraat-liefde
[bookmark: _Toc237256721][bookmark: _Toc237258219][bookmark: _Toc237856266]Die Feldmuis
Kuier ook op ons webblad 

	Windhoek-Wes beroep

	· Prop Wynand Fourie van Despatch in die Oos-Kaap is verlede Sondag na Windhoek-Wes beroep.

